
Urpekoen itsas istripua

Gwynne Dyer - Kazetaria

Behinola itsasontzi batean aritu nintzen lanean, eta zubian bazuten letoizko idazkun bat, Thuzididesen aipu hau zekarrena -K.a. IV. mendean Grezian izandako historialari, estatu politikari eta itsasgizon harena-: «Itsasoan istripurik izanez gero, kareletik doa egun osoa». Egia da oraindik ere. 

Ipar Atlantikoan, otsailaren 3ko gauean, sakonune ezkutu batean, britainiarren Vanguard itsaspeko nuklearrak eta frantziarren Le Triomphant itsaspeko nuklearrak elkar jo zuten. Boomer esaten dioten horietakoak ziren urpeko biak, itsaspeko misil-jaurtigailuak -hamaseina misil balistiko zeramatzaten-, eremu kontinenteartekoan ogiba nuklear ugari garraia ditzaketenak. 

Munduko ozeanorik handienetan bigarrena da Ipar Atlantikoa. Itsaspekoak askoz ere txikiagoak dira: 145 metro inguru, luzean. Hantxe zebiltzan biak, bada, sei korapiloko edo gutxiagoko abiaduran itzulinguruka, ozeano osoa zutelarik jokaleku, eta hiru dimentsioko askatasunean -sakon-sakoneraino joan daitezke, nahi izanez gero-; eta, zer egingo?, eta elkar jo zuten. Txikia izan zen kaltea, baina egun osoa izorratu zien bi urpekoei. Nolatan izan ziren ergelontzi halakoak? 

Tira, ez da hain erraza ere. Boomerrak -nola britainiarren eta frantsesen itsaspeko misil-jauritgailuak, hala amerikarren eta errusiarren itsaspekoak- Atlantikoko eremu berezi batzuetan bildu ohi dira, «habiagintza esparru» deiturikoetan. Ur sakonagoetan ibili behar izaten dute, lasaixeagoak baitira, eta dagokien jomugaren helmenean egon behar izaten dute; beraz, praktikan, Atlantikoaren laurden bat bakarrik darabilte jokaleku moduan. 

Horrek aski izan beharko luke, baina itsu-itsuan ibiltzen dira berariaz. Sonar «aktiboa» -gerrako filmetan «klink» seinalea egiten duen zera hori- piztuz gero, itsaso hondoko eta ur azaleko zernahi antzeman ahal izango lukete, kilometro (milia) askotara egonda ere; baina edozer entzun ahal izateak entzungarri bihurtuko lituzke aldi berean. 

Ezin dute halakorik baliatu. Itsasoaren sakonenean ezkutatzea da beren egitekoa, etsi-etsian erabiltzeko indar nuklear atzera-eragileak izango balira bezala, ustekabeko erasoaldi batean ez aurkitzeko eta suntsitzeko modukoak. Beraz, sonar «pasiboa» bakarrik erabiltzen dute, eta uretako edozein zarata entzun dezakete, norbere kokalekua agerian utzi gabe. 

Zoritxarrez, sonar pasiboek ezin dituzte aditu inolako zaratarik ateratzen ez duten urpekoak; eta gaur egungo itsaspeko modernoak ultraisilak izateko diseinatutakoak dira. Hizpide dugun kasuan, elkar ukitzeraino hurbildu ziren itsaspekoak, batak bestearen entzuterik izan gabe, eta horrek biotako bat aditzera eman nahi du: edo bi urpekoak ezinago isilak direla, edo sonar-eragingailu ezinago arduragabeak dituztela. 

Itsaspeko bien norabideek mantso-mantso bat egin zuten, argi eta garbi, gutxienekoa izan baita eragin dien kaltea, branka aldean biei ala biei ere. Batek zuzen-zuzenean jo izan balu bestearen alderantz, ordea, elkar suntsitu ahal izango zuketen. Itsasoaren barrenean hondoratu dira haien erreaktore nuklearrak, zeramatzaten misiletako ehunka inguru ogiba nuklearrak ez ezik. 

Gogora ekarri berri digute, nolabait, Gerra Hotza duela hogei urte amaituagatik oraindik ere hor zehar dabiltzala orduko arma nuklear guztiak. Baina ez hori bakarrik, arma nukleardun misil balistikoak jaurtitzen dituzten itsaspekoak ere patruilari baitabiltza oraindik, 1975ean bezalaxe. Ez dago aitzakia on bakar bat bera ere horiek guztiak horretan ibil daitezen, baina inork ez die gelditzekorik esan. Zergatik ez? 

Inork ez dakielako etorkizunak zer ekar diezagukeen? Ez dut esan nahi itsaspekoak zakarretara bota behar direnik bihar bertan, baizik eta porturen batean lotuta utzi eta burugabekeria hau guztia geldiarazi. Egunen batean berriro ere beste Gerra Hotz bat izanez gero, orduan bai, itzularaz ditzakegu, baina zergatik dabiltza itsasoan zehar oraintxe bertan? 

Eta, bide batez, denok ere ados jarriko bagina patruilari zentzugabe horiek geldiarazteko, aurrerapauso baliagarria izango litzateke herrialderik ahaltsuenek arma nuklearrak deuseztatzeko hartu nahi omen dituzten neurri erabatekoak ezartzeko, eta Barack Obama presidenteak ere bere egin duen asmo zintzoa betetzeko. 

Ronald Reaganez geroztik, Etxe Zurian izan diren presidenteetatik, Obamak bakarrik izan du etorkizuna arma nuklearrik gabe irudikatzeko sena; eta, Reagan baino buruargiagoa izaki, ez die utziko ortodoxia nuklearraren aldeztaileei horretaz hitz egin diezaioten. Jomuga mordoa du oraintxe bertan Obamak bere ibilbidean, baina urrats soil bat egin beharko luke, denon hobe beharrez: iragartzea Ameriketako Estatu Batuetako Itsas Armadak ez dituela aurrerantzean «borroka patruilak» ibilaraziko, beren itsaspeko misil-jaurtigailu eta guzti, eta eskatzea beste horrenbeste egiteko arma nuklearrak dituzten munduko beste herrialde ahaltsuei. 

Halako erokeriatxo bat egin orduko, poliki konponduko lirateke denak. 

(Erredakzioan itzulia) 

